
විෂ්ණෝර්වීර්යාණි  කෝ  වා  කථයතු  ධරණේඃ  කශ්ච
රේණූන්මිමීතේ
යස්යෛවාංඝ්රිත්රයේණ  ත්රිජගදභිමිතං  මෝදතේ
පූර්ණසංපත්
යෝසෞ  විශ්වානි  ධත්තේ  ප්රියමිහ  පරමං  ධාම
තස්යාභියායාං
ත්වද්භක්තා  යත්ර  මාද්යංත්යමෘතරසමරංදස්ය  යත්ර
ප්රවාහඃ  ॥ 1॥

ආද්යායාශේෂකර්ත්රේ  ප්රතිනිමිෂනවීනාය  භර්ත්රේ
විභූතේ -
ර්භක්තාත්මා  විෂ්ණවේ  යඃ  ප්රදිශති  හවිරාදීනි
යජ්ඤාර්චනාදෞ  ।
කෘෂ්ණාද්යං  ජන්ම  යෝ  වා  මහදිහ  මහතෝ
වර්ණයේත්සෝऽයමේව
ප්රීතඃ  පූර්ණෝ  යශෝභිස්ත්වරිතමභිසරේත්
ප්රාප්යමංතේ  පදං  තේ  ॥ 2॥

හේ  ස්තෝතාරඃ  කවීංද්රාස්තමිහ  ඛලු  යථා  චේතයධ්වේ
තථෛව
ව්යක්තං  වේදස්ය  සාරං  ප්රණුවත
ජනනෝපාත්තලීලාකථාභිඃ  ।
ජානංතශ්චාස්ය  නාමාන්යඛිලසුඛකරාණීති
සංකීර්තයධ්වං
හේ  විෂ්ණෝ  කීර්තනාද්යෛස්තව  ඛලු  මහතස්තත්ත්වබෝධං
භජේයම්  ॥ 3॥

විෂ්ණෝඃ  කර්මාණි  සංපශ්යත  මනසි  සදා  යෛඃ  ස
ධර්මානබධ්නාද්
යානීංද්රස්යෛෂ  භෘත්යඃ  ප්රියසඛ  ඉව  ච  ව්යාතනෝත්
ක්ෂේමකාරී  ।
වීක්ෂංතේ  යෝගසිද්ධාඃ  පරපදමනිශං  යස්ය
සම්යක්ප්රකාශං
විප්රේංද්රා  ජාගරූකාඃ  කෘතබහුනුතයෝ  යච්ච
නිර්භාසයංතේ  ॥ 4॥



නෝ  ජාතෝ  ජායමානෝऽපි  ච
සමධිගතස්ත්වන්මහිම්නෝऽවසානං
දේව  ශ්රේයාංසි  විද්වාන්  ප්රතිමුහුරපි  තේ  නාම
ශංසාමි  විෂ්ණෝ  ।
තං  ත්වාං  සංස්තෞමි  නානාවිධනුතිවචනෛරස්ය
ලෝකත්රයස්යා -
ප්යූර්ධ්වං  විභ්රාජමානේ  විරචිතවසතිං  තත්ර
වෛකුංඨලෝකේ  ॥ 5॥

ආපඃ  සෘෂ්ට්යාදිජන්යාඃ  ප්රථමමයි  විභෝ  ගර්භදේශේ
දධුස්ත්වාං
යත්ර  ත්වය්යේව  ජීවා  ජලශයන  හරේ  සංගතා  ඓක්යමාපන්  ।
තස්යාජස්ය  ප්රභෝ  තේ  විනිහිතමභවත්  පද්මමේකං  හි
නාභෞ
දික්පත්රං  යත්  කිලාහුඃ  කනකධරණිභෘත්  කර්ණිකං
ලෝකරූපම්  ॥ 6॥

හේ  ලෝකා  විෂ්ණුරේතද්භුවනමජනයත්තන්න  ජානීථ  යූයං
යුෂ්මාකං  හ්යංතරස්ථං  කිමපි  තදපරං  විද්යතේ
විෂ්ණුරූපම්  ।
නීහාරප්රඛ්යමායාපරිවෘතමනසෝ  මෝහිතා  නාමරූපෛඃ
ප්රාණප්රීත්යේකතෘප්තාශ්චරථ  මඛපරා  හංත  නේච්ඡා
මුකුංදේ  ॥ 7॥

මූර්ධ්නාමක්ෂ්ණාං  පදානාං  වහසි  ඛලු  සහස්රාණි
සංපූර්ය  විශ්වං
තත්ප්රෝත්ක්රම්යාපි  තිෂ්ඨන්  පරිමිතවිවරේ  භාසි
චිත්තාංතරේऽපි  ।
භූතං  භව්යං  ච  සර්වං  පරපුරුෂ  භවාන්  කිංච
දේහේංද්රියාදි -
ෂ්වාවිෂ්ටෝऽප්යුද්ගතත්වාදමෘතසුඛරසං
චානුභුංක්ෂේ  ත්වමේව  ॥ 8॥

යත්තු  ත්රෛලෝක්යරූපං  දධදපි  ච  තතෝ
නිර්ගතෝऽනංතශුද්ධ -
ජ්ඤානාත්මා  වර්තසේ  ත්වං  තව  ඛලු  මහිමා  සෝऽපි
තාවාන්  කිමන්යත්  ।
ස්තෝකස්තේ  භාග  ඒවාඛිලභුවනතයා  දෘශ්යතේ
ත්ර්යංශකල්පං
භූයිෂ්ඨං  සාංද්රමෝදාත්මකමුපරි  තතෝ  භාති  තස්මෛ
නමස්තේ  ॥ 9॥



අව්යක්තං  තේ  ස්වරූපං  දුරධිගමතමං  තත්තු
ශුද්ධෛකසත්ත්වං
ව්යක්තං  චාප්යේතදේව
ස්ඵුටමමෘතරසාංභෝධිකල්ලෝලතුල්යම්  ।
සර්වෝත්කෘෂ්ටාමභීෂ්ටාං  තදිහ  ගුණරසේනෛව  චිත්තං
හරංතීං
මූර්තිං  තේ  සංශ්රයේऽහං  පවනපුරපතේ  පාහි  මාං  කෘෂ්ණ
රෝගාත්  ॥ 10॥

